
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


ઉપાડી વ્હાલીને હૃદય સરસી ચાંપી કુમળી,

અને રોવા દીધી સુખમય બની જ્યાં સુધી હતી;

મને તો રોવાનું હૃદય ગળતાં ભાન ન હતું;

છતાં એ રોઇને હૃદય મમ ખાલી થઈ ગયું.



અરે! જેને માટે બહુ દુ:ખ સહ્યું તે થઇ ગયું,

થયું ને તે સાથે દુ:ખ પણ બધું એ ઉડી ગયું;

પછી ઢોળી પ્રીતિ ગત કુસુમની તું ઉપર, ને

ગયેલાને ભૂલી તુજ પર ધરી આશ સઘળી.



પછી બાપુ અશ્રુ ફરી કદિ ભરાયાં ન હૃદયે,

પ્રભુ જાણે કેવાં સુખમય બન્યા’તા ફરી અમે;

પછી વર્ષા મ્હાણી તુજ સહ અને એ પ્રિય સહે,

સુખે ચમ્બી લેતાં ફરી વળી શીખ્યા’તાં આધરને.



હતા કિન્તુ આવા દિવસ બહુ થોડા તકદિરે,

બહુ થોડા તો ના પણ સુખથી થોડા બહુ દિસે;

પછી લેવાયું એ પ્રિય શરીર ઝીણા જ્વર વડે,

અહો! આજે કાલે હૃદય સમજ્યું કે સુખ થશે.



મનાયું ના હુંથી સુપરત થશે તું જ મુજ કરે,

અને માતા ત્હારી જગત ત્યજીને સ્વર્ગ વસશે;

મનાયું ના તે તો પણ બની જતાં માનવું પડ્યું,

અને સોંપાયેલું ધન પણ ગયું આજ સઘળું.



ગઇ એ ત્યારે તું, પ્રિય! મરણ શું તે સમજતી,

“નહીં માતા પાછી કદી પણ મળે” એ સમજતી,

અને ત્હારૂં મ્હોં તો રડીરડી બન્યું લાલ સઘળું,

ન જોવા તે સામે જરી પણ હતી શક્તિ મુજમાં.



થયું મ્હારૂં તો જે અનુભવી બધા એ સમજશે,

કહું શું ? રે યાદી ઉચિત નવ એ લાવવી દિલે!

અરે! એ વેળાથી હૃદય સળઘું આ તુજ થયું,

છતાં માની ખામી કદિ પણ અરે ના પૂરી શક્યું.



ન રોતી તું ત્હોયે દિલ તુજ નિસાસાભર હતું,

અરે! એ વેળાથી ગરીબ તુજ મ્હોડું થઈ ગયું;




કલાપીનો કેકારવ/૧૩૪

